
Transcription du poème
Texte

{G1r}Je ne veulx point de trop volage amye,
Et ne la veux aussi trop endormie :
L’une a tousjours nouveaux mys en mue
Et l’autre point assez ne se remue.
La dame qui l’honneste amy refuse,
Non point l’amy : mais elle mesme abuse,
Telle est souvent facheuse & rencherie
Qui sans pourchas se verra bien marrie.
La loyaulté a dire est bien jolie,
Mais de l’avoir c’est une grand folie
Soit que plaisir on prenne ou qu’on labeure
Qui plus en prend & plus luy en demeure.
Il n’est pas dit pour avoir une femme,
Qu’on soit exempt de l’amoureuse flamme,
Et n’est raison pour un mary qui tance,
Que d’un amy on perdit l’accointance.
Amy coqu veulx tu que je te die
Ne fais entendre a nul ta maladie :
Car si ta femme un coup est descouverte,
Elle vouldra le faire a porte ouverte.
Estre coqu n’est point mauvaise chose
Si autre cas on ne luy presupose,
Mais il n’est rien si sain & sans offense
Qui ne soit mal, si mal estre on le pense.
Mal heureux est qui malheureux cuyde estre
Et seul heureux qui son heur veult cognoistre.
Que sert d’avoir femme belle & polye,
A qui s’en fasche & s’en melencolie :
{G1v}Et dequoy nuist la laide & mal aprise
A qui la tint pour belle & bien exquise.
L’opinion mise hors de l’entente
Toute chose est de soy indiferente.
    Ne metz doncq’ rien de ta femme en ta teste
Ou ne t’en tiens pour elle moins honneste
Ou si tu veux coqu estre une tache
Garde toy bien, au moins, qu’on ne le scache,
Le remede est à qui les cornes porte
D’en atacher ailleurs de mesme sorte.

Emplacement du poème
Rang dans le recueiln° 133
FoliotationF8v, G1r, G1v

